MURÁŇ PODRUGI

Z WERKU

   Zastawił żech ciepłóm a zimnóm wode we sprsze a porzóndnie jo se utrził. Jak jo był obleczóny do czundrackigo, tak jo szeł do kómpielki o piyntro wyszi po zawodni prukaz. Tam żech był donucóny posłóchać pitóme poznamki pracujóncego ludu:

- Hej, zapómnioł żeś se przewlyc!
albo

- Ty idziesz na nocznióm?!
   Prziczinóm tych poznamek był mój ubor, kiery se skłodoł z wojynski baranice, modrego przesziwoka, starych ryfli a filcoków. Na wszecko żech jim przikiwnył, zebroł prukaz z ławki a szeł przez werk ze strachym, że mie nie bedzie chcioł puścić werkszuc przez brane z duwodów kradzieże pracownigo obleczynio. Ale w dawu ludzi jo seztracił a w klidu żech se dostoł na trzyniecki banhof.
NA BANHOFIE

   Tam uż mioł na mie czakać Kowoł. Puwodnie my mieli jechać trzo, ale jego kolega speleolog to wyszpekulowoł tak , że se z tego nakóniec wywlók. Dziwoł  jo se miyndzy ludzi, czi tam kaj nahodóm Kowoła  nie uwidzim, ale nie było go. Zato ludzie se z przekwapiynim dziwali po mie. Zaszeł jo do dwójki, też nic. Wylazujym tamstyl a wlewo jo widzioł jakómsi postawe z modróm krosnóm. Głowa zakłónióno a przi wargach czutora. Był to ón. Wedle niego stoły eszcze dwie jakisi dzieuchi. Prziszeł jo ku niymu a prziwitali my se. Doł mi ostatnigo łyka uż skoro z próznej czutory. Zagłosili cug do Kysuc. Ty dwie dzieuchi odjechały. Kowoł se eszcze zasmycził bagel do uschownie a szli my se siednyć na piwo do dwójki. Tam było otewrzóne yny do 23.00. Dali my po piwku. Kowoł se głosił ku jednej swoji znómej serwirce, kiero go nie chciała wnimać. Zapłacili my a szli my na pore minut do czekarny. Typicko nadrażnio romantyka. Jedyn chłop tam czitoł czasopis. Pore ludzi tam siedziało jyny tak. Nikierzi spali z głowami na stołach, albo cało postawa narownano na ławce. Jo se spómnioł na historke, jak my jako uczni czakali na autobusy na Kanade, kiere my se prawidelnie niechowali ujyżdżać, bo były nażgane. Roz my w czekarnie czuli obrowski smród.  Dziepro nieskorzi my zjiścili, że se tam w rogu gdosi ulewił swoji odbytnicy. 
   Zjedli my mojóm swaczine. Jo nafuknył saczek a bum! Jednym człowiekym to targło, bo prawie czitoł. Dalszi se napił piwa. Inaczi to żodnego nie zajimało. Za chwile se odewrziły dwiyrze a do czekarny wlazła abnormalnie zdrowo pora. Synek celkem frajer, asi cosi przez dwacet roków z takóm trzicecirocznóm szkaredóm nutryjóm. Obo byli porzóndnie zhoblowani. Tyn synek jóm tam fórt objimoł a zjyżdżoł. Óna se mu snażiła brónić, bo trufała, że ón se ji na drugi dziyń ani nie wszimnie, ale nakóniec se mu przeca yny poddała. Mie go było ganc luto. Hned jo se spómnioł na Shakespearów wyrok, że nie zależi na tym, z kim idziesz spać, ale z kim se wzbudzisz. 
   Ogłosili nóm cug. Zebrali my pinkle z uschownie. Eszcze my se ich aj zwozili. Kowołów mioł kole 17 kg a mój 21 kg. Chwile my poczkali na nadchodu a jak my uwidzieli z dalki przijyżdżać cug, tak my zeszli na perón.
CUGAMI

   Nalyźli my do niego a wychladali prózne kupeczko. Rukzaki my chynyli nawrch a narownali se na zice. Przed Čadcóm my se wzbudzili. Myśleli my se, że tyn cug dali nie jedzie, tak my wystómpili. U wydejny jizdenek my zjścili, że to pokraczuje aż do Žiliny. Hónym my zaś do niego naskoczili. Ubytowali my se w tym samym kupeczku, co przedtym. Kowoł se szeł nas chodbiczke ku odewrzónym dwiyrzóm zakurzić. Hned go tam zetrził młody pruwodczi. Jak ón może kurzić na polu, tak niech se też idzie wykurzować wajgel przed cug. Za pore minut nas odpiskali. Snażili my se zaś narownani na zice usnyć. Każdóm chwile kole nas przechodzały jakisi słowiacki tlamy a głośno se bawiły. Podarziło se nóm na chwile zdrzymnyć. W Žilinie na banhofie my se wzbudzili a snażili se my se czim jak nejrychli dostać z cugu wen. Rychlik do Popradu mioł ale 40 minut spuźniynio, tak my zaszli pojeść do bufetu. Uklizeczka bufetowo tam zpestrzowała ospałóm nalade cestujóncych tym, że se każdymu swierzowała upłakanym głosym:
- Za to, že mu nechceli dáť víno, tak za to mi vynadal. Veď si to ani nezaslúžim. Čo ja za to môžem, že mu nechceli dáť víno? 

   Każdymu tam płakała u stołu a czakała, aż jóm gdosi polutuje. Podle wszeckigo ale isto czako do dzisia.

   Jak my przechodzali przez hale, tak se na mie strasznie szkaredzie dziwoł jakisi wojok z powolani. Isto mu szło nejrychli o tóm wojynskóm baranice na kapke delszich włosach. Mioł taki pohled w oczach, jak gdyby mi chcioł powiedzieć:
Gdybyś był podymnóm na wojnie, tak bych z tebóm pieknie zatocził…
   Ni mieli my ale czas se nim zabywać, bo Kowoł musioł iść w ty piynty zakurzić. Przed banhofym przi wchodu siedziała na schódku isto sztyryceciroczno nadrzito baba a koło ni sie motali trzo nabijocy. Chlastali winsko a byli strasznie głośni. Tej rebece se isto strasznie chciało, ale że se nie zaczła zewlykać, za to możymy podziynkować abnormalnie nizki temperaturze. Kowoł dohulił a szli my chladać rychlik. Stoł na piyrwszim perónie wprawo. Jak my do niego wlazowali, tak my se spytali niższigo człowieka, czi tyn cug jedzie do Košic. 

- Što? Ja nie ponimaju.
- Eto pojezd na Košice?

- Ja nieponimaju! Ja toľko po ruski goworim, ponimaješ?

- A kuda ty idioš ?

- V Poprad!

   Konecznie my se domówili a szli se siednyć. Żodno sztwórka nie była wolno, tak my se dziwali, kaj siedzi aspóń gdosi sóm. Nakóniec my se przisiedli ku kapralowi, kiery isto jechoł na dowolenóm, albo opuszczak. Przez uliczke o jedyn zic dali siedziała piekno dzieucha z optykóm na oczach. Był to za tyn czas isto nejpiekniejszi słowiacki twor, kiery my doteraz mieli możność widzieć. Było nóm trzeba zdrzymnyć, bo my przesnie nie wiedzieli, jak strowimy dalszi noce. Mieli my to naplanowane pod szirakym, przipadnie w jaskini, albo w hajence. Ale yny w głupim cugu była tako zima, że my se rozhodli zegnać w Muraňu nocleg.
KRÁSY NAŠÍ VLASTI

   W Popradu my byli cosi po 5.00. Przeszli my na autobusowy banhof. Jedyn autobus na Revúce nóm ujechoł, tak my musieli czakać na dalszi, kiery jechoł aż o 7.00. Godzine przed odjazdym naszigo autobusu otwiyrali bufet, tak my se szli kupić jakómsi tóm polywke z rożkym a dali my po czaju. Szkarede słowiacki tlamy tam piły eszcze hnusniejszi piwo, u kierego nie było widzieć żodnej piany, tak my se go raczi odrzykli, aby my nie dopadli tak jak óni. W czekarnie my se siedli na rukzaki. Prawie tam staro cygóna we wyszmatłanych bótach kole nas zaczła gónić z hadróm na mietle, jak Kowoł dostoł szmak na cygaretle. Wylóz przed budowe a hulił. Jo zacznył sledować ludzi a moja pozorność se upoutała na jednóm pieknóm dzieuche. Fórt jo jóm sledowoł a óna se tego wszimła. Kapeczke znerwozniała a snażila se wygibać mojim pohledóm. Miyndzy czasym prziszeł Kowoł a prawi mi:
- Hónym bier aparat a migej do pola. Je tam paradni wyhled na Tatry.
   Jo też nie wahoł a hned jo do pola wybiegnył. Nacwakoł jo jakisi ty snimki a spokojny se wrócił do czekarny. Ale jak je dzisio widzieć, tak ty Tatry se mi moc nie podarziły dziynki pogodzie a mojim fotografickim niezkuszenościóm zachycić. Uwelebił jo se na swojim rukzaku  a Kowoł se mi prawił:

- Wszimni se tej baby naproci. 

Jo mu prawił, że se ji teda dość wczas wszimnył a w tym jo dostoł napad, że se jóm wyfocim. Aparat jo prziłożił ku oku a zacznył jo z nim sztelować po czekarnie, jako kdybych chcioł wyzkuszać jego czinność. Aby to było zduraznióne, tak jo go każdóm chwilóm oderwoł od oka, ukazowoł jo na niego a fórt Kowołowi cosi wyświetlowoł.  Konecznie żech jóm dostoł na muszke. Eszcze żech ze dwa razy na nióm namierził, nastawił clone a cwak. Była moja. Powiedzioł żech Kowołowi, że z nióm beje trzeba pomówić. Ón mi prawił, aż idym, ale że znoł mojóm ostychawość, tak tymu moc nie wierził. Jak jo se postawił a szeł w jejim smieru, tak se myśloł, że idym isto zganiać listki na autobus. Prziszeł jo ku ni.
- Dobrý den slečno. Můžu si na chvilku sednout?

Nierozhodnie kiwła głowóm a zaszeptała:

- Ano.

- Jak jste si všimla, tak jsem vás před chvíli vyfotografoval a velmi rád bych vám poslal snímek na vaší adresu. Mohla by jste mi ji napsat?

Z tymi słowami żech ji podowoł adresarz z prupiskóm. Odpowiedziała:

- Nie, ja nerada píšem.

- To nevadí, tak mi tu adresu aspoň nadiktujte. 

- Nie, to nemá cenu!

Eszcze roz jo jóm popytoł.

- To naozaj nemá cenu!
- No tak to se slečno nedá nic dělat. V příštím čísle Zápisníku bude váš snímek na titulní stránce. Já totiž pracuju v redakci a byl jsem pověřen získat fotomateriál pro publikaci „Krásy našich velehor“. Teď přijdu sem do obyčejné čekárny a vidím tady vás. No a to mě inspirovalo a já si říkám, to bude gól! Titulni stránka časopisu a tam vy. Ta fotografie bude mít název „Krásy čekárny“. Tak co, nerozmyslíte si to s tou adresou? Bude to zdarma.

Cało czyrwóno w twarzi mi odpowiedziała:

- Nie, ďakujem.
- No tak mám smůlu. Nashledanou.
- Dovidenia.
   Uśmiychli my se na sebie. Jo se postawił a szeł ku Kowołowi. Sdzielił jo mu swoje dojmy.  Trwało to dłógo a óna w miyndzyczasie odeszła na autobus.  Nóm uż to każdóm chwile miało też jechać, tak my se odebrali na piónty autobusowy perón.
AUTOBUSYM

   Prziszli my tam. Autobus tam eszcze nie był, ale uż tam czakało kupa ludzi. Jaki było nasze przekwapiyni, jak my zjiścili, że w tym dawu czakajóncych na tyn autobus stoji aj „kráska čekárny“. Ta jak nas widziała, tak z nióm szkubło a hónym se od nas odwróciła. Isto se boroczisko musiała myśleć, że my sóm tacy waryjoci, co zwóli ni pojadóm jakimkolwiek autobusym. Szkatuła przijechała a ludziska zaczli nalazować. Było mi dziwne, że żodyn po nas nie chcioł pyniyze. „Czekanka“ se siedła wiyncej do przodku a my se z Kowołym szli siednyć skoro do kuca. Tam my na ziym ku dwiyrzóm ułożili batożiny a jo szeł z pyniyzami do przodku zjiścić, jaki to je z tym płacynim. Tam żech se nic konkretniejszigo nie dozwiedzioł, tak żech se wrócił zpatki. Za chwile prziszeł szofer eszcze z jakimsi umundurowanym zamiestnancym. Wodicz zasyczoł na dwiyrzach a tyn, co mioł wybierczóm kabele na cestowne przechyniónóm przez kark powiedzioł: 
- Dobrý deň.
Zacznył chodzić od jednego zica ku drugimu a kasowoł. Jak uż był za nami, tak se spytoł:
- A gde vy idete? 

Celkem piekno cygónka mu odpowiedziała:

- Dva razy Hnušťa.

My z Kowołym buchli do śmiychu. Taki nazwy sóm schopni wymyśleć jedynie Słowiocy. Wybierczi prawi:
- Dva razy Hnušťa, tak to bude 62 Kč 

A zacznył tam rachocić na tym swojim aparatu. Óna mu dowała stówke a ón na to:

- Prosím vas, nemáte drobné?

- Počkajtě, pozrem sa…
Delszóm dobe chladała a my z Kowołym se fórt eszcze chlamali tej Hnušti. Isto ni mógła nic nónść, bo przeniysła nejdebilniejszóm otazke, jakóm jo kiedy słyszoł w autobusu.

- Džulo, nemáš drobné?

   Podziwoł jo se za sebie a tam taki maczo cygón zacznył szuścieć w szrajtofli a to my uż z Kowołym ni mógli wydrżeć a skoro my pospadowali pod zice. Džulowi se podarziło zapłacić a wybierczi se szeł siednyć.
   W Červenej Skále była patnost minut pauza. O jednóm zastawke dali wylazła „kráska čekárny“, kierej my eszcze z autobusu zakiwali. Jak my pozorowali krajine, tak my zjiścili, że tam je miyni śniega, niż u nas. Mieli my ale strach z tego, że se to zaś odbije na wiynkszim mrozu. Na rynku w Muráňu nóm autobus zastawił a my zadnimi dwiyrzami wylyźli. 
KRČMA

   Hned naproci była gospoda a było tam miyndzy inszimi napisane aj „nocľah“. To było cosi dlo nas. Na polu marzło, aż w uszi szczipało, tak my se rozhodli, że to tam zapichnymy. Wlyźli my do wyczepu, pozdrowili a szli se siednyć ku zadnimu stołu, kiery był przi oknie. Niż my se objednali po piwu, tak jo zaszeł ku wyczepni. 

- Paní, prosím vás, mohli by jme tady dostat nocleh? 

- Choďtě sa spýtať hore. Prejdete cez chodbu, tam sú dvere a dojdete ku schodom. Potom hore a na konec chodby. Tam je súkromná bytná a ona vám povie, či má volné pokoje. 
   Hned jo tam zaszeł. Bytno u sebie nie była, ale była tam jakosi kancnaryja, tak żech tam zaklepoł a swierził se z naszim problemym. Ta pani mi wyświetliła, że to nie wiy najisto. Bytnej tu ale teraz ni ma, ale zdać se ji, że ni ma wolne. Sóm tam pry ubytowani jacysi robotnicy a manżelsko pora.  Jo se był jisty, że za Kowołym pujdym z dobróm, ale do wyczepu jo se wrócił zkłamany. Jymu też moc do śmiychu nie było, jak żech mu to zdzielił. Nie zbywało ale nic inszigo, niż se starać dali. Od jednego synka z wyczepu my se dozwiedzieli, że tu za łacno mogymy dostać nocleg u niejakigo Košťála. Je to pry starszi chłop a u niego se dość tak czynsto noclegujóm turyścio. Pry za jednóm noc biere yny 15 Kčs. Hned my mieli jiskrziczke nadzieje a zamiast iść za noclegym, tak my se dali eszcze po piwu. Bliżiło se połednie a w karczmie przibywało ľudowitów. Ku naszimu stołu prziszli dwo mistni a spytali se, czi tu mómy wolne. Przikiwli my, że ja a óni se ku nóm przisiedli. Nejpiyrw my se każdy miyndzy sebóm bawili o swojich problemach. Jak uż to tak u jednego stołu bywo, tak se musiała bardzi ze zwiedawości naszo debata strzetnyć. Nejpiyrw padały taki otazki, jako zkiyl my sóm a podobnie. Potym my se jim prziznali, że my tu uż sóm podrugi a że se nóm tu strasznie podobo. Debata se stocziła na przirode a jeji dzisiejszi staw. My cosi mało poopowiadali o Beskidach a óni se zaś rozmówili o Muráňskim pohoří a o miejscowej florze a faunie. Zjiścili my, że na całej Muráňski planinie je cosi kole 50 niedźwiedzi, abnormalnie kupa wilków a w mieście 17 % cygónów. Tych że se ale nie musimy boć, bo pry majóm ku biołym ucte. Debata se stocziła na rasowóm dyskryminacyj.
- A keby ste tu tak mali gitaru a začli tun hráť a spievať, ta by ich bol okol vás taký veľký hlúčik a boli by stě ich hosťmi. 
    Zagkosił to jedyn z nich, z kierego nieskorzi wylazło, że je muzykant. Dokóńca był aj uczitelym hudby. Potym my zaś posłóchali przibiehi dalszigo sómsiada, kiery był horár. Tyn nóm opowiedzioł o tym, jak zachrónił swojigo syna przed niedźwiedzicóm.  Wylyzło z niego, że jutro majóm gón. My se tam chcieli hned do tego naangażować, ale zacznył kliczkować, tak my pochopili, że by my tam isto byli niezwani. Kupili my jim po piwu. Óni zaś go tak moc ni mógli wypić, tak nóm postawili po 2decy wina a eszcze my aj starczili otoczić po borowiczce.
   Jak uż było kole drugi godziny odpołedni, tak jo se rozhodnył, że wylezym eszcze roz nawyrch a pokusim se o szczynśliwiejszi wyrzóndzyni tego noclegu. Jak jo był nawyrchu, tak prawie z tych dwiyrzi na kóńcu chodby wylyzła isto siedymdziesiynciroczno pani. Pozdrowił żech jóm a spytoł se ji na tyn nocleg. Był żech mile przekwapióny, jak mi powiedziała, że se tam możymy ubytować. Hned jo lecioł nadół pro Kowoła a wyniyśli my nawyrch wiecy.
PO STARYCH STOPACH

   Dostali my dwułóżkowy pokój a wybalili my se. Nanosili my wónglo na wieczór. Ze sebóm my zebrali postroj, lano, fociok a a baterke. Wyrazili my przed gospode na rynek a tamstyl se wydali smierym ku Javorníkovej dolině.  Eszcze jo se snażił narobić pore fotek. Po ceście my se zabrali do starych wspóminek. Poużili my aj tóm zkratke, kieryndy my szli z klaksonym a robili wtedy straszny krawal.
   Przed nami se zjawił wchod do kanionu. W kanionu uż to nie było taki, jako ostatni roz. Potók ciyk tak yny ciurkym a wystymp nawyrch se zdoł strasznie jednoduchi. Ani my nie wiedzieli, jak a uż my byli pod jaskinióm. Doszkrobali my se aż ku ni. Uż tymu za dziynnego światła chybiało to dobrodrużstwi, kierymu my byli wystawióni po wyczerpujóncym pochodu na wiosne. Kapke my tam przezkumali ty szparki a naszli my tam z gliny wypolóne jakisi ty modely.  Były tam miseczki, wszelijaki zwiyrzynta a imitace věstonicki Venuše. Tóm se zebroł Kowoł. Zeszli my ku potoku a pokraczowali we wystympu ku wodopadóm. Przed pół rokym tak naroczne przekażki my dzisio zdołali lahko aj z przegniónóm drabinóm.
   Przed 17.00 my byli u wodopadów. Tam jo se spómnioł na to, jak mi zabuliło na skale. Ni mieli my ale moc czasu tam rozebiyrać stare zażitki, bo se zaczinało śćmiywać a nóm trzabyło strugać nadół.  Jak my wylyźli z doliny, tak uż była bito ćma. Naroz my przed sebóm słyszeli silny dupot a strasznie my se tego wylynkali. Hónym jo zaświycił baterkóm a uwidzieli my isto szejściczlenne stado jelyni. Przeleciały kole nas rychłościóm wiatru. Jak my se spamiyntali ze zlynkniyncio, tak my chcieli przezkumać jejich stopy a zjiścić, kiela jich przesnie było. Świycili my do śniegu a naroz nóm obiema wyraziło dech. Nikiere jejich stopy były przeszłapnióne wielkóm szłapóm, kiero ni mógła patrzić żodnymu inszimu, niż niedźwiedziowi. Kowoł jak to widzioł, tak chcioł tamstyl hned zmiatać, ale jo go eszcze przesewiedcził, aby my to wyfocili. Ón mi świycił na stope baterkóm. Film jo mioł o citliwości 27 DIN, tak se mi podarziło dosióngnyć tego, abych dostoł rynczke expozimetra na nule. Bez blesku my to cwakli a uganiali po głównej ceście a po ni aż ku miastu. W tyn wieczór my se przeswiedczili o prawdziwości słów miejscowych, że cygóni majóm ku cudzoziymcóm ucte. Jak my na jakigosi natrefili, tak óni pyrwszi zdrowili „dobrý večer“.
KOTELNICY
   Do gospody my prziszli cosi po 18.00. dali my se po flaszowym piwu a dohodli se, że pujdymy słożić do pieca. Zgrzejymy jakómsi wieczerze a jak zbeje czas, tak eszcze zóndymy na jedno. Szczipałki my mieli nagotowane aj z papiyrym a kónskym pewnego lihu przed dwiyrzami. Na pościelach było aj nagotowane łóżkowe prodło, ale to my ani nie nawlykali. Jak my sóm na czundru, tak se przeca wyspimy w spacakach. Do pieca jo chynył mały zmuchlany saczek od swacziny, bo to przeca musi starczić a z wyrchu tam naukłodoł cosi szczipałków. Potym yny szkyrk zapałkóm a zapoliłch papiyr. Papiyr zhóczoł roz dwa a drzewo nic. Dali my tam nowy kónsek papiyru ale uż kapke wiynszi. Zaś to same. Wybrali my tamstyl to drzewo a naszczipali go na eszcze drobniejszi. Chynyli my tam kyns gazety, kostke pewnego lihu a ty drobniejszi szczipałki. Teraz ni ma możne, aby to drzewo nie chytło. Wysledek był stejny a nawiyncej my musieli odewrzić okno, bo my se uż dusili. Aby se nóm lepi darziło, tak my se na uspiech przigli z czutory. Przidowali my papiyru a jak se nóm za jakómsi dobe zaczło zdać, że to uż je na dobrej ceście, tak my tam prali małe kónski wyngliczków. Obo dwo my leżeli na ziymi wedle pieca. Na dole w putyce se musieli prawie dziwać na telewizni nowiny a my z wyszczipanymi oczami tlemili na prziduszóny pokus o ogiyń. Gdyby tam w tyn moment miała przijść ta bytno, tak by jóm z tego pokrynciło. A my se z Kowołym ucieszowali słowami:
- Hochu, my se tu z tego eszcze ojebiymy!
   A pitómie my se uśmiychali nad naszóm sytuacyjóm a zpestrzowali to upijanim z czutory. Na dalszi blasze stoło echo pełne wody, kiero ni miała daleko do lodu. Z pieca szeł coroz silniejszi dym. Mimo to było po ziymi czim dali tym wiyncej burdelu. Ale my se wytrwale dziwali do odewrzónych wrótek a przikłodali lih ku dalszi kostce lihu. Niewszednim zposobym my dosióngli tego, że od lihu nie chytło nawilgłe drzewo, ale przimo to drobne wyngli. Też na to ale padła cało krabiczka. Jak uż to zaczło wesoło praskać, tak jo se szeł umyć, boch mioł rynce a gymbe jak kuminiorz. Asi za dziesiynć minut dziewiynć my dojodali zbytki grochowej polywki. Jak my tak zwożili całóm tóm sytuacyj, tak my mógli być yny radzi, że my zegnali tyn pokój, bo Bóg wiy, jako by to z naszimi kotelnickimi schopnościami dopadło w wolnej przirodzie, kaj był śniyg a wszecko durch przemarzłe. Tak dłógo jak tyn wieczór se mi eszcze nigdy nie podarziło skłodać fajer.
CIRO A JEGO ŚWIAT

   Jak my wlyźli do výčapu, tak było za dziesiynć minut dziewiynć. Wyczepnio nas upozorniła, że uż bedzie zawiyrać, ale potym se spómniała, że my tam sóm wlastnie ubytowani, tak nóm naczepowała po piwku. Siedli my zaś ku tymu samymu stołu jako dopołednia. Stołki uż były podźwigane. Świyciło uż yny jedno światło a to u wyczepu. Wyglóndało to tam jak w przewrócónej ponorce. Kromie nas tam u jednego stołu w poloze głowa na stole społ jakisi miejscowy mynczynnik a u pultu z pani wyczepnióm konwerzowali morgan z morgankóm. Móm być ale uprzimny, tak było słyszeć słowa yny pani wyczepni:
- Dneska už je toho na mňa priveľa. Ešte dobré, že už končím! Ciro, záverečná!!!

A płókała u tego krygiel.
- Domyjem týchto pár pohárov, ešte dozutierám pult a pojdem domov. Ciro, záverečná!!!

Monotonnie dali opowiadała cygański porze. 

- No a zajtra máme nedeľu. To ja mám volno. V pondělok tak isto. Chvála Pánu Bohu! A do práce až v útorok. Ciro, záverečná!!!

Dziwóm sie kolem sebie, czi tam ni majóm kaj na ścianie kukaczki, ale nic jo nie naszeł. 

- To si zasa aspoň trocha odpočinem. Ciro, záverečná!!! Nuž, také to je. 

   Miyndzy jejóm rzeczóm wlyźli do gospody dwo przipici chłopi. Prziszli ku stołu, poprwali Cira pod pazuchi a jako bezwładnego kaszpara go wycióngli wen z gospody. 
- Zatvaráme. Ciro záverečná, zatvaráme!!!

   Podziwała se w to miejsce, kaj po nim zostoł yny opuszczóny stołek a pochopiła, że go uż tam ni ma.
- No tak mládenci, zatvaráme!
Niż my ji powiedzieli dobrú noc, tak my se u ni kupili sztyry lahwacze.

NATURALISMUS

   W pokoju było przijymnie ciepło. W piecu tak yny wesoło praszczało. Postawili my wode na czaj a zaczli pocucować rum z czutory. Całóm noc my przed tym nie spali a do Javorníkovej doliny my też włożili wiynkszóm energie. Także na nas rum zacznył dość hónym pusobić. Debatovali my o kajjakich wołowinach. Moje dziecki ledviny donucowały każdóm chwile nogi do pohybu. A to nie było nic przijymnego. Jak jo był eszcze obleczóny, tak pół biydy, ale gorszi to uż było koło północy, jak żech był yny w gaciach. Było trzeba przynść całóm siyń. Potym po schodach nadół. Od schodów zaś przez całóm siyń aż do dwora aż ku latrynie. Był jo obleczóny w gaciach a tilku. Musioł jo wyglóndać jak aniołek na brygadzie, bo jo był obuty we filcokach. Niż se mi ulewiło, tak jo pokażde strasznie wymarznył. Jak jo uż to tak zopakowoł po siódme, tak żech se zacznył flegmatyckim pohledym dziwać na świat. Przi wracaniu do pokoja jo se wszimnył umywadła. Od ósmego czisla jo uż mioł ceste krótszóm. Wrcholu to dosióngło, jak se to zaczło bliżić ku trzinostce. To żech odewrził okno. Na szczynści żech se tam wszimnył elektryckich drótów. Spómnioł jo se na wiesiołóm historke, kiero se stała w Ostrawie. Chcioł se ulewić z nadjezdu a ulewił se ostatni roz. Troleje sóm świnstwo. Wyrzesził jo to laboratornie medycynskim zposobym. Znowu napełnióno półlitrówka rumu wyleciała odewrzitym oknym.
   Rano my naszli jeji strzepy tam, kaj my nie chcieli a tu u soszki Paniynki Maryje. Jednacze poćmi człowiek źle widzi. Myślim se ale, że bych w tym stawu nie widzioł lepi ani za widna. Do dzisia mie to strasznie moc mierzi a nie wiym, czi mi to beje kiedy odpuszczóne. Ale nie zrobił żech to s tym zamiarym. Dowodym tego było, żech se isto o trzeci rano obudził w Kowołowym łóżku naciśnióny ku piecu a snażił jo se sóm sebie odpowiedzieć na otazke, co tu robim? Kowoł mi pómóg a strucznie mi odpowiedzioł:

- Isto ci jebło z chlastu.
HRDZAVÁ DOLINA
   Definitywnie my stanyli pół godziny przed obiadym. Pozoblykali my se, cosi zimnego my zjedli a samozrzejmie odewrzili nowóm flache rumu. Potym my wyrazili na wyngli a drzewo. Pieknie my se go rozłożili kolem pieca, aby nóm do wieczora aspóń kapke przeschło. Wyzbroj a wystroj my se zebrali stejnóm jako wczora. Zamkli my pokój a wio do kopców. Na schodach my potkali bytnóm a pieknie jóm pozdrowili „dobré ráno“. Óna nóm odpowiedziała, ale ohlednie tego rana tam cosi zmamrała o odpoludni. 
- Volaako pridlho st dneska spali – uśmiychła se. 

   Hned my ji zaczli wyświetlować, że my przedtym całóm noc nie spali a dzisio nas czako naroczny wystymp, także potrebujymy być odpoczniynci. Jo se był jisty, że jak wyndymy na rynek, tak pujdymy hned dali po zielónej znaczce, ale Kowołów magnet nakaził aj mie. Dziepro o 14.00 my wyrazili z putyki. Isto tak za pół godziny my byli u wstympu do Hrdzavej doliny. Szłapali my po asfaltce. Kolem nas był bardzi rzodki las. Piyrszi kóntrolny bod miała być hajenka, kieróm my uż ale bez powszimnyncio przeszli. Jak my byli taki 4 km wzdalóni od miasta, tak my przechodzali kole kamiyniołómu. Pod zasobnikami siedziały ze trzi cygański rodziny. Postowali albo posiadowali koło ognia a opiykali parki. Jak se nas wszimli, tak se na nas dość szkaredzie dziwali a my mieli co robić, aby se nóm nogi nie dały samowolnie do poklusu. Ze zatajónym dechym se nóm kole nich dało bez problemu przynść. Krasny przirodni ukaz, kiery se w Hrdzavej dolinie nachodzoł, była wielko Skala, kiero se prawie nachodzała po naszi prawej rynce a my jóm pomianowali „Zub času“. Miała dobrych trzicet metrów wyszki a pusobiła na nas dojmym, że se każdóm chwile wywróci.  Inaczi w tej dolinie nie było nic zajimawego. Asfaltka nóm skoro całóm dobe była drużkóm.
   Na kóńcu doliny my se dali przedsiewziynci, że wylezymy na Niżnóm Kľakowóm. Znaczka ztocziła doprawa a przed nami był solidni stoupak. Stezka szła chwile doprawa, chwile dolewa, potym zaś rowno a tak dali. Szłapali my pieknie dłógo a byli zkłamani stereotypym terenu. Kowoł mie fórt przeswiedczowoł, aż idymy dołu, że to ni mo cene. Stejie tam nic zajimawego nie uwidzimy. Isto uż to aj czuł w nogach a mioł lufta z bliżóncej se ćmy. Stoło mie to moc roboty a ślubowanio, że dóndymy eszcze ku tej zataczce a uwidzimy. W jednym miejscu leżoł na ziymi zmarzły chrobok, tak my se go eszcze blyskli a jo Romanovi ślubił, że jak tam do pół godziny nie bedymy, tak to toczimy nadół. Podarziło se mi tam dość tak słósznie zachycić doline, co była pod nami. Fórt jo wierził w to, że eszcze dzisio uwidzimy cosi takigo, na co bedymy dłógo spóminać.
NIŽNÁ KĽAKOVÁ 
   Półgodzina uciykła a fórt nic. Teraz uż ale stejnie ni mo cene sie wracać. Stoupak sie zmirniuje a podle czasu, kiery był napisany na ukazatelach my uż tam mieli każdóm chwile być. Eszcze my z dziesiynć minut szłapali a konecznie cil. Nadherno polanka. Cało pod śniegym. Doszli my ku wyszkowej znaczce a rozglóndli se kole sebie. Krasniejszóm podziwanóm jo uż strasznie dłógo nie widzioł. Z lewej stróny, jak my prziszli, tak był las. Po prawej strónie był sice też, ale aż daleko na horyzontu. A tam w tym miejscu prawie zapadało słónko. Jego czyrwióno twarz w odrazu przez kryształki zmarzłego śniegu wytworzała nadhernóm barewnóm atmosfere. Krwawe czyrwóne słónko nad w dalce śniegym posypanymi strómami, no cosi nadhernego. Nad naszimi głowami se zaś cis do wyrchu miesiónczek. Uż se rozświyciło aj pore gwiozd. Wyglóndało to, jak kdyby se noc po kamracku domówiła z dniym:

- No, ty żeś se uż tych lasów dzisio dość użiła, tak puść teraz zaś na jakómsi chwile mie, aż też móm z tej przirody jakómsi radość. 

   A wierzim, że jóm ta noc miała. My se tam przipadali jak w bajce. Było tam aj strasznie przijymne cicho. Obrócili my se za sebie. Polanka szła kapeczke do kopca. Tam zaś była pod lasym jakosi chatka. Wyglóndała nejrychli na łowieckóm. Kónsek wprawo od tego było zaś jakisi zgorzeliszcze prawdopodobnie też jakisi chaty o kamiynnych zakładach. Aż do tej doby, niż se słónko skryło za naszim obzorym, my z użasym obdziwowali to, co zaregistrowały nasze oczi. Snażili my se to zachycić na aparat. Ale taki wiecy, jako je kouzlo kontrastu dziynnego a nocnego światła, se mi na papiyr nie podarziło dostać. Był to fakt piekny weczerniczek.
WILKI

   Mieli by my iść uż zpatki – powiedzioł Kowoł. To tu je jak stworzóne na to, aby każdóm chwile wybiegnył z lasa jakisi niedźwiydź.
   Jo mu na to przikiwnył, bo żech mioł też taki pocity, jak gdyby my byli w jakichsi kanadskich lasach. Tóm samóm cestóm, co my prziszli tam, tak my se aj wracali zpatki. Była uż bito ćma, tak my sem tam byli donucóni poużić aj baterke. 

- Co myślisz, możóm tu być aj wilki? - pytoł jo se Kowoła. Ón na to odpowiedzioł, że ja. 

- Pój, idymy rychli, aby my na nich nie narazili - prawił mi.

Każdóm chwilke my zastawowali.

- Słyszisz?

- Ni!

Ale zaczinoł jo dostować lufta. Niż se nóm podarziło dostać ku zastawce, tak my fórt zastawowali a Kowoł świycił do przodku. 

- Widzisz to tam?

Jo prawił -  ni, ale za chwile se mi zaś zdało, jako kdybych słyszoł – ůůůůů!!!

Kowoł to słyszoł też. No a z doprowodym tej tu oto halucynacyje, czi też skuteczności, se nóm podarziło zynść aż pod Zub času. Cesta była zamarzło a każdóm chwilke kómusi z nas ujechala noga. Wilczi zwyjani nóm fórt brzmiało w uszach. Naroz miyndzy nami cosi wyskocziło aż do metrowej wyszki. My obo dwo ze zlynkniyncio zarzwali a chynyli se każdy na drugóm stróne cesty. Nie chybiało moc a mioł bych miynko w galatach. Gdyby nas tam gdo widzioł, tak se tymu beje chlamać cały żiwot.  Wyświetlyni je isto taki, że Kowoł stanył na ogłóm gałynź, kiero drugim kóńcym była zamarzło w śniegu a ta sie jego wogóm wymyrszcziła do wyszki. Dłógo my łapali po dechu a też my se hned nie uwiedomili tóm humornóm sytuacyj, do jaki my se prziwiydli sami dziynki strachu. Po tym szoku my uż to niebezpieczyństwo zaczli podceniować. Też aj tymu, że my se uż bliżili ku Muráňu. Nakóniec z tego zustała yny krasno wspóminka. Zażitki z tego dnia my rozebiyrali w karczmie u szwajsowanego wina, kiere w tyn wieczór abnormalnie szmakowało a nie było go nejmiyni. Je jo se jisty, że to było zasłóżóne.

OSTATNI RANO 
   Rano my se obudzili uż o ósmej. Hned my stanyli a zaczli za sebóm ukludzać wszecki brajgel, co zostoł po wczorajszku. Hned my se aj domówili na tym, że by my se uż dzisio wieczór mógli wybrać ku chaupie. Pómału my se zaczli balić wiecy, ale dali my se aj bokym jakisi do chlebnika, co by my mieli eszcze dzisio poużić. Był to postroj, baterka, lano a fotoaparat. Chcieli my eszcze w tyn dziyń zwladnyć muráňski hrad a kapke tam pozlazować ty skały. Gdosi klepoł. Odewrzili my dwiyrze a tam była bytno. Pozdrowili my se nawzajem.
- Čo, upratujete?

Prawimy ji, że je trzeba kapke za sebóm niechać porzóndek. 

- Bola by som veľmi rada, aby sme sa už vyrovnali. 

- No to je dobře, protože už máme v plánu dneska jet. Kolik to bude dělat?

Pry 96 Kčs. Doł jo ji stówke a pieknie my ji podziynkowali. Eszcze my jóm popytali, czi by my se tam ni mógli ty bagle do wieczora niechać. Nic proci tymu ni miała. Jak odeszła, tak jo se spómnioł, że mi trzeba eszcze docwakać ze trzi snimki a wymiynić film. Tak żech z okna zachycił rynek. Jak żech z tym był gotowy, tak my vyrazili. Było pół dziesióntej.

REPORTAŻ Z MURAŇSKIGO HRADU

   Czakoł nas wielki stoupak. Kowoła jo musioł czim jak nejrychli odlakać od gospodska a twardo my na to szłapli. Szli my nawyrch tóm cestóm, kieróm my se kiejsi wracali z Muráňski planiny. Jak my przechodzali kole szkoły, kaj nóm na wiosne kiwały przez płot rynce małych kolorowych dzieci, tak my ich widzieli zaś na jakisi przechadzce z nauczicielkami a śpiywali cosi o straszidłu, kiere miało „gate na špagáte a na nose lepidlo“. Jak my przeszli kole nich, tak nas pieknie pozdrowili. Mieli my sice kapke pocit, że ta pieśniczka patrziła na naszóm adrese, ale moc my se nad tym nie łómali głowe. Trzabyło nóm twardo szłapnyć, ale każdóm chwile my odpocziwali. Jako zaminke ku tymu my se dowali trzeba taki hlaszki jako: …to je skoro jak we strzedowieku. Co gdyby tu teraz zpoza zataczki wyjechali krziżacy? My by se tak yny zaszili do krzoków a niechali ich kole sebie przejechać. Trzepali by my se, aby nas nie zpozorowali.

   Jak my se bliżili pod hrad, tak se mi przipómniało miejsce, kaj se mi urwoł rzymyczek z rukzaka a spadla mi gitara na kamiyń. Nad głowami nóm zaczły krokać wróny. Nie było ich sice siedym, ale yny trzi. Czas był szkaredy. Było pod mrokym. My szłapali a roz za czas aj cosi wyfocili. Przechodzali my pod skałóm, kieróm jo ostatni roz z problemami zlanił a dziwił jo se, jak jo to móg wtedy dokozać. Było to ale isto tymu, że teraz było mokro a óno to na taki niejisty teren moc nie cióngne a eszcze gor jak marznie w rynce.
   Niż my przelyźli przez brane, tak żech se podziwoł przez czoczki na hajenke a pómnik wienowany bywałymu władarzowi. U brany my se podziwali do ksiónżki nawszczew. Nasz ostatni zapis my uż tam nie naszli. Była tam nowo ksiónżka. Na samotnym hradu my nafocili tablice z jego historióm a plankym. Rozszyrzóno bardzi historia była napisano na tiskopisu, kiery był prziłożóny na branie u ksiónżki nawszczew. Tak my se to podrobnie eszcze roz przeczitali. Nejwiyncej mie zaujnyło obdobi, w kierym tam władnył „lúpežný rytier Bašo“. Doczitoł jo se, że Samo Tomaštík aj napisoł roman „Bašovci na Muráňskom hrade“. Jak my to tam całe przeszmejdzili, tak my doszli ku zawieru, że by było na czasie se uż wybrać na dół.
ODJAZD

   W Muráni my byli za godzinke. Było 14.00 a zjiścili my, że nóm jedzie autobus do Popradu o 14.30. Zebrali my se wiecy. Na dole w mlecznym baru my naszli bytnóm a wrócili ji klucze. Rozłónczili my se z nióm podanim rynki a szli my na autobus, kiery mioł dobrych 30 minut spuźniyni. Jak my tak czakali, tak przed sklepym zastawił gazik z ruskimi oficyrami. Słowiok, kiery stoł przed putykóm podotknył:
- Aha , okupanti! Ale sú lepší než Nemci, lebo im aspoň človek rozumie, čo vravia. 
   Uprzimnie my se tymu zaśmioli a naskoczili do autobusu, kiery prawie przijechoł. Po ceście my rozebiyrali zażitki. Jak my to porownowali z piyrszóm ekspedycyjóm, tak my doszli ku zawieru, że to było na zażitki teraz słabszi. Prziczinóm tego były dwa faktory. Nocleg w hotelu a z tego wypływajónce pohodli. A za drugi nizki poczet czlenów. Miyni partyje obnoszo miyni cypowin.  O alkoholu my usóndzili, że nóm ku zażitkóm sice pómóg, ale ni możymy być na nich moc pyszni. 

SLOVENSKÝ KRAS

DALEKOHLED

   Na nadrażu w Popradu my se dali w bufetu po kawie. Lajosz se tam chynył cukierek a jak go rozmiyszowoł patyczkym od nanuka, tak tyn prawidelny pohyb rynkóm naroz przerusził a prawi:
- Hoszi, jo to zawalił!

- Co?

- Jo je taki wół…
- Tóż co?

- Jo asi zapómnioł dalekohled w rychliku. 

- Fakt? Je żeś se jisty?

- Zdać se mi że ja, bo se nie spóminóm, że bych go dowoł do uschownie. 

- Zóndymy se tam podziwać!

   Prziszli my zpatki na banhof a tam my se przeswiedczili o tym, że mioł Lajosz prowde. Rychlik uż był isto 15 minut precz z Popradu. Naszli my se naczelnika stanice. Tyn nóm poradził, niech se zadzwónimy do Košic. Rychlik by tam mioł każdóm chwile dorazić. Absolutnie my se tam ni mógli dowołać, tak nóm nazornie ukozoł, jak se to robi. Jak se mu ozwali z drugi stróny, tak podoł Aldarowi sluchatko. 
- Dobrý děň. My voláme z Popradu. Stála sa nám taká neprijemná vec.  Pred chvíľou jsme zjistili, że jsme v druhom vagóne od koňca, hned v prvom kupé zabudli ďalekohľad.
   Ci zamiestnancy tego dispeczingu, skiyl my wołali, nas całóm dobe pozorowali a mieli dość srande uż yny z tego, że my tam nie byli schopni samostatnie se dowołać. Nejwiyncej ich Aldar pobawił ale z tym, jak na telefónnióm otazke „ako vyzeral ten ďalekohľad…“ odpowiedzioł, że był czornej barwy a asi taki dłógi. Tyn rozmiar samozrzejmie ukozoł rozcióngniyncim palca a ukazowaczka u lewej rynki czim jak nejdali od sebie. Ci jak se tego wszimli, tak zaczli wszecy rzwać śmiychym. Nóm to też hned doszło a przidali my se ku nim. Aldar se oprawił, powiedzioł, że był takich 12 cm dłógi a dopełnił, że był w czornym pouzdrze. Eszcze jim powiedzioł, że tam w tym kupé siedzioł z nami stary siwy pan a madziarsko zamiłowano pora. Jako słowo uciechi my dostali rade, aż zawołómy za dwacet minut. To uż by tam tyn cug mioł być a óni se pry do niego podziwajóm. 
A BEZ NIEGO

   Wlyźli my do czekarny. Lajosza my se zpytali, kiela go tyn optycki insztrumynt kosztowoł.  Pry go dostoł z Ruska jako darek od tatów. Praktycki ich to wyszło yny na piynć stówek. Uważowali my nad tym, czi tam beje, czi ni. Tyn stary pan wyglóndoł dobracki. Podle naszigo usóndku by go nie był schopny zebrać. Madziarsko pora na nas też zaposobiła sympatyckim dojmym. Także my czakali tych dwacet minut w nadzieji, że eszcze dzisio bedymy daleki miejsca Slowenskigo Krasu oglóndać zbliska przez lornetke. Awszak informacyj z Košic my dostali nieprzizniwóm:
- Boli sme v kupéčku, ako ste vraveli. Sedel tam starki aj ti Maďari, ale žiadný  ďalekohľad tam nebol. Žiaľbohu, je nám to velmi ľúto.

   Telefón my zawiesili. Z logickigo hlediska tu wypływo isto taki zawier. Madziarzi by se nie odważili przed starzikym tyn dalekohled prziwłaśnić a to same by nie zrobił ani ón. Jeśli tam fakt eszcze wszecy siedzieli, jak twierdził telefón, tak tam był w Košicach wysłany zamiestnanec ČSD, wylicził cestujóncym prziczine nawszczewy kupeczka,  zebroł futral z optykóm a nóm ogłosił, że tam nic nie było. Je to ale yny taki dohad.  A takóm oto przigodóm nóm zaczła wycieczka do Slowenskigo Krasu. Autobusym do Rožňavy my aspóń pokraczowali z pocitym, że my pro to, aby my dalekohled dostali zpatki, zrobili wszecko, co było w naszich siłach. Ale nakóniec my byli aj radzi tymu, że mómy o cosi lehczejszi jedyn bagiel.
ROŽŇAVA

   Na autobusowe stanowiszcze do  Rožňavy my se dostali bez jakichkolwiek problemów. Doszli my ku zawieru, że by trzabyło pośniodać. Szli my ulicami miasta, aż my natrefili na rynek. Tak, jaki sóm u nas czesko-polski napisy, tak tam były słowiacko-madziarski. Vychladali my se jakóm takóm lepszóm restauracyj. Każdy se objednoł smażenice z piynci wajec. Jo se ku ni doł aj niechutne piwo. Jak my dojedli, tak Aldar wycióngnył mape (po rusku karte) a zaczli my se domówiać na dalszim planu. My to z Lajoszym bardzi wubec nie znali, tak my se zgodli, że to niechómy na Aldarowi, kiery uż tam kiejsi  był. Plan był taki: cugym do Zádělských Dvorníků, pieszo przez Turňavský hrad a wyrchym by my pokraczowali nad Turňavskóm Tiesňave. Tam kajsi by my przenocowali a potym zlezymy nadół. Przyndymy tiesňave zpatki a bedymy jejóm mohutność a krase obdziwować ze spodku. Drugóm noc my naplanowali yny tak prewentywnie, że strowimy na Silicki planinie.

   Tela z planowanio. Domówe my pozichrowali tym, że my se eszcze roz objednali po smażenicy z piynci wajec a jo to zaloł drugim piwym. Zapłacili my a wypadli. Na stanowiszczu my akurat tak  chytli autobus ku cugu, kiery uż na nas czakoł na nadrażu. Był to piyntrowy cug, czili poschoďák. Abnormalnie mglisto pogoda a pod wagónym syczała gynsto para. Było to skoro straszidelne. Atmosfera jak w starej Anglii, ale z tym rozdziołym, że ci ludzie tu  mówili słowiacko-madziarskóm hantyrkóm.

DVORNÍKY 
   V Zádělských Dvorníkoch my wylyźli z cugu. Była to prachsprosto zastawka z plechowóm budóm na schowani przed deszczym. Mgła była eszcze silniejszo niż w Rožňawie. Wkurzili my do dziedziny. Tam nas witały głośno psy. Tyn jedyn se na nas specjalnie zamierził. Byka to chaupa blizko krziża. Jak my kole ni przechodzali, tak se zdało, że to wilczoczisko przeskoczi płot. Ze strachu my przidali do kroku.  Dziynki tymu, że my ztracili orientace, tak my se zaś kolem tej chaupy musieli wracać. Robiło nóm tri peť tri peť, jak prawióm Słowiocy, ale przeszli my bez ujmy na zdrowiu. Dorazili my ku głównej ceście. Dziynki mgle my nie wiedzieli jak dali, tak my se musieli puścić podle mapy. Chynyli my azymut przez rozbagnióne pole a za chwile my byli zbabrani od błota jak dziki świnie. Bóty ciynżkły a przed nami fórt bito mgła. Nieprzizniwy to zaczóntek.
   Po chwilce my narazili ku jakimusi rybniku.  Łódke my ni mieli, tak my go musieli obynść. Na kraju tego rybnika było jakisi JRD (jednotné rolnické družstvo). 
- Dobrý den, prosím vás, jak se dostaneme ke hradu? 

- Veď už ste pod ním! 

Odpowiedzioł nóm szofer traktoru. 

- Zaťal ho niet vidno, ale keď sa dáte po tejto ceste, tak narazite na vinohrad a na samom vrchole tohoto kopca uvidíte Turňanský hrad. 

- Děkujeme!

   Tak my pokraczowali a prziszli my ku eszcze wiyncej frekwentowanej ceście. Był tam motorest, kiery se nazywoł Pod hradom. Podziwali my se wyszi. Widzieli my na zboczu kopca winnice, kiere se traciły we mgle. Werbowoł jo ostatnich eszcze na piwo, ale kategorycki odmitali. Jak my tak szłapali do wyrchu, tak se mi zdało, że słyszim jakómsi pieśniczke od Omegi. Ale zmylił jo se. To mie dohókała yny madziarsko rzecz. Ze mgły sie wynorziła tako dwaceciczlenno grupa madziarskich rebek a szwitorziły cosi we zmysłu:
- Of  ortzni kuli embér.

- Dobrý deň!
- Dobrý deň - odpowiedziały a isto miały jakisi pitóme poznamki o nas w nóm nic niemówióncej rzeczi, bo jóm ukóncziły abnormalnie wielkim wybuchym śmiychu.
HRAD

   Eszcze my chwile szłapali do kopca. Zaczło jaksi przibywać kamiyni a naroz se przed nami objewiły rozwaliny nami wychladowanej ruiny.  Hrad był stawiany we twaru kruhu. Dziuróm w dziurze se nóm podarziło wciść do postrzodka. Przeszmejdzili my to tam, jak to yny nejwiyncej szło. Stejnie my tam nic zajimawego nie objewili. Na pamióntke tamstyl jo se pokusił zrobić pore fotek. Wynik je isto taki, że je widać zhruba obrysy ruin a dwie niewyraźne postawy.  Jak my zjiścili, że tam uż isto nic zajimawiejszigo nie nóndymy, tak my wyrazili po znaczce, kieróm my musieli z problemami każdym razym wychladować, bo była nienapadnie żółtóm barwóm naniesióno na kamiyniach, o kiere my we mgle zakopowali. Ta znaczka nas miała prziwiyść ku“ tiesňavej“, czili dolinie a miała całóm dobe pokraczować nad jejóm głymbokóm przepaścióm.  W tej mgle jóm było fakt abnormalnie procne chladać, ale zatym sie darziło.
   Z pół godziny my od hradu klesali. Skłón terenu sie zmiynił a zaczli my se pómalućku szkrobać do wrchu. Jeśli było widzieć na dziesiynć kroków, tak to przeganióm. Teren tworziła zmokło psina a abnormalnie wilgłe kamiynie. Były to bardzi skałki o ostrych hranach.  Smier my drżeli od znaczki ku znaczce podle tego, kaj tej psiny było miyni. Wszecko było strasznie nasiónknióne tóm wilgocióm. Ziym, psina, moje bóty aj hadry a cało zamglóno atmosfera.  Naroz my słyszeli cosi cwyrlikać. Nie wiedzieli my se wyświetlić, co też to je. Aż jak my narazili na słup wysokigo napiyncio, tak nóm to doszło. Mioł jo strach wubec ty dróty podlazować. Cało atmosfera se mi zdała abnormalnie wodziwo a moc bych se nie dziwił, gdyby to kogosi z nas skoliło.
NAD DZIURÓM
   Czim my byli wyszi, tym wiyncej przibywało borowic. Zjiścili my, że se ku nóm z lewej stróny przibliżuje jakosi dziura. Aha kanion. Szli my se podziwać ku samymu kraju. Dziura do świata a szła z ni yny para w podobie mgły. Wyglóndało to jak skalnaty brzyg morza. Cosi jako fjordy w Norsku. Mgła se tak yny przewalowała jako morski fale. Dobry szok by był, gdyby se tak eszcze na wyrchu ojewiła jakosi jachta o biołych płachtach z piratskóm fanóm, albo Pan Jezus na windsurfingu.  Chynyli my na hladine morza kamiyń. Ani nie szpluchnył a ani my nie słyszeli żodyn naraz.  Wszak też to pry je nejgłymbszi kanion w republice. Pokraczowali my po jego brzegu, bo se nóm uż nie podarziło nónść dalszi znaczki.
   Kole 16.00 my doszli ku zawieru, że beje trzeba nónść jakisi taborziszcze. W miejscu wiyncej zarosłym drzewami my odboczili od kanionu do prawa. Po pół godzinie my narazili na dość takigo uchodzóncego fleka.
DOBRANOC

   Zaczinało uż pómału szarzeć. Także my nejpiyrw zrobili hrubóm dłażke ze slid a celt a a na tym postawili stan. Przez niego my eszcze nacióngli tropiko. Była nóm dość tako zima. Wszak też zadanim numer jedna było słożić ogiyń. Wszecko było napite wodóm. Nie szło nónść kónska suchigo drzewa.  Ani ty nejdrobniejszi nie chciały chytnyć. Suszek tam nie było żodnych. Wszecko yny świyżi drzewo. Była uż ćma. My to z Lajoszym uż downo wzdali a Aldar fórt zapasił z płomiynkym, mokrymi kónskami drzewa a z plucami. Był to w tej sytuacyji fakt isto cud, że sie mu to podarziło rozfachczić. Hned my szli przizbiyrać hrubszigo drzewa, kiere my musieli nałómać ze starego strómu a zaczło se warzić. Piyrszi polywke a potym czaj. O 20.00 my se przewlykli do suchigo a hup do spacaków. Przi baterce jo im eszcze przeczitoł ze dwie powidki od Maupassanta a przi trzeci mie uż doprowodzoło Aldarowe charczyni. Tak dobranoc.
MGLISTE RANO

   Nie mów gutten Morgen, pokiyl se nie ozbudzisz. Ale wyszło to a nie zmarzli my. Wylyźli my ze stanu a zaczli se dość tak hónym przewlykać. Mgła se wubec nie dźwigła. Naopak ji eszcze przibyło. Cosi mało niewiela my eszcze przegryźli, zapili to zbytkym zimnego czaju, zbalili my se pinkle, nakóniec skludzili stan a pokraczowali my w ceście. Isto po 15 minutach my narazili na naszóm znaczke. Ta se zaś zaczła przibliżować ku kraju przepaści. Na kanion był pohled stejny jako wczora. Pod nami obrowski mnóstwo mgły. Isto z godzine my szłapali po skalistym brzegu Zádělskigo morza. Naszo ścieżka zaczła zagiybać od brzegu ku planinie.  Miejscami był na ziymi śniyg. Stoparz Aldar tam objawił szłapy od rysia. Zdokumentowali my to na mojóm Praktyke.
   Narazili my na rozcestnik. Jedna znaczka wiydła dali wrchym po planinie a dalszo dołu ku turystycki chacie. My ku ni samozrzejmie zamierzili, bo my pragnyli po ciepłym czaju a też aj cosi dobrze pojeść. Zeszli my na dół a narazili na asfaltke, kiero, jak my se nieskorzi owierzili, cióngła całym kanionym aż do Zádělskich Dvorníków. Zawrzónóm chate my naszli bez problemów.
U CHATY

   Chata była dość wielko, ale szkoda, że my z ni nic ni mieli. Ze stróny wchodu była podelno terasa przikryto dachym, kaj isto w lecie bywała zahradnio restauracyj. Na pewnym lihu my zegrzoli leczo. Potym my w blizkim potoku nabrali wody do echa a warzili czaj. W tym pod strzeche prziszli dwo trampi. 

- Ahoj!

- Nazdar!

   Zaczli my se nawzajem przedstawować. Pytali my se jich, jak dłógo tu sóm. Pry też od wczorajszka. Na rozdziół od nas mieli nocleg w stodole na sianie. Sóm z Popradu a wyrazili na pruzkumnóm ekspedice do Slovenskigo Krasu. Każdy z nich mioł usarne. Tyn jedyn mioł dokóńca aj gitare. Jo uż se myśloł, że wiynkszich błoznów, niż sóm my ciynżko nónść a tu se naszli. Wycióngli trzi szpalki a ułożili jich do trójkónta. Do postrzodka naukłodali lih w kostkach, na szpalki dali echo z wodóm a też warzili czaj. My uż pómału dopili a jelikoż se nasze cesty rozchodzały, tak my se rozłónczili a warazili na ceste do dziedziny. 
Jak jo mówił, kanionym wiydła asfaltka a w tej mgle my se moc Slowenskigo Krasu nie nabażili. Wyszi niż na tych dziesiynć metrów my stejnie nie widzieli, ale czim my byli niżi, tym se nóm zdało, że se nóm mgła dźwigo. Dokóńca se nóm podarziło widzieć w całej swoji krasie nadherny skalny utwar zwany Homoľa z cukru, i choć miejscami go przekrywała „hmľa“. Przi wychodzaniu z kanionu se nóm zdało, że se pogoda isto wybiere, bo se nóm naroz jak w teatrze zaczły odhalować wyszi położóne skały. Zaczło se wyjaśniać, ale wracać se nóm uż nie chciało.
NAKUP

   Tak my se zaś dostali zpatki do tej dziedziny, zkiyl my wyrazili ku hradu. Było tam widzieć yny stare baby za płotami, jak odbywajóm gowiedź. Albo tam zaś dwie plotkujóm na ulicy po madziarsku a kromie tego na nas szczekajóm psy. Jak my przechodzali kole tej chaupy, co nas tam wczora yny dziynki tymu, że tam je wysoki płot, nie zeżroł czorny wilczok, tak my se prawym obawiali o swoje zdrowi. Ze zwyszónym tempym my chaupe minyli a w tej rychłości my yny tak starczili zaregistrować, że se bliżimy ku sklepu. Było cosi przed 12.00 a sklep mieli otwiyrać w prawe  połednie. Siedli my se na ławke a czakali, aż gdosi przijdzie odewrzić.
   Ludzie se uż pómału zaczli schodzać. Piynć minut popołedniu prodawaczka zpostrzodka odemkła sklep a usztwanletcy  a jo se tam naciśli. Wszecy se tam na mie dziwali jak na jakigosi teroryste. Jednacze żech isto posobił dojmym jakigosi walecznego zbiega w tym werkowym przesziwoku. Jak jo prziszeł na raje a osłowił żech tóm prodawaczke, tak óna zjiściła, żech tu je jedyny, kiery nie mówi po uhersku a ku mojimu zdziwiyniu mi rozumiała, że po ni chcym dwukilowy chlyb, piwo a dwa moszty. Dłógóm dobe żech wybiyroł z kapesnika dziesiyncioki, kierymi żech chcioł zapłacić. Ludziska uż dudrali, tak żech z tego zaczinoł nerwoznieć. Hónym jo zapłacił, podziynkowoł  a wypadnył z kramu do pola. Napoje se wloły do nas. Oddali my flaszki a pokraczowali my w ceście ku nadrażu. Tam my dorazili pół godziny potym, co nóm ujhechoł cug. Było prawie 13.00 a dalszi cug na Rožňave nóm jechoł aż o 17.30.
AŤ ŽIJE, KDO PIJE!
   Nie zbywało nic inszigo, jak iść zpatki do dziedziny na autobus. Po ceście my spotkali jakichsi dwóch zamiestnanców nejspisz stawebnigo podniku. 

- A gde vy turisti? Na hrad?

- Ano, na hrad…
- A odkiaľ ste? Z Čech?

- Jo, od Ostravy.

- Tak choďte z nami na stavbu, tam tiež to je „samej Jarda, vole!“

   Uśmiychli my se tymu a odpowiedzieli my jim, że ni mómy czasu nazbyt. Doszli my na „náves“. Autobus był pisany, że jedzie każdóm półgodzine. Czalkali my dwie godziny. Przijechały trzi autobusy, ale pry ani jedyn nie jechoł tam, kaj my potrzebowali. A to my se pytali kajkogo, aj szoferów. Doszli my ku zawieru, że to je z jejich strónki „klamání nepřítele“. Przichomejtnył se ku nóm jakisi madziarski starzik a łómanóm slovenčinóm se nas pytoł, kaj to chcymy jechać. 
- Do Jóvic.

- Jáááj, to musite isť na vlak. A odkiaľ vy?

- No, z Moravy.

- Já znát Moravu. Já tam bydleť 13rokov. Já tam pracovať v Brno. Vy z Brno?
- Ne, od Třince. To je na hranicích Slovenska, Moravy a Polska.
- To já dobre znať. Já mít i syna v Čechách. Tak vy od Brno?

  Eszcze tam cosi bałusził a jak odewrzili gospode, tak hned do ni wkurził. Nóm nie zbywało nic inszigo, niż iść za nim. Wlyźli my do jedynej knajpy w dziedzinie, kaj dokóńca przedowali aj chlyb. Jo se zaś doł piwo a ci dwo bałamónci zaś jakisi czaje. Tak my se tam popijali a planowali, co dali. Zajadymy do tych Jóvic. Tam bedymy kole 18.00. Nocznim pochodym se wydómy na Silickóm planine. Jak my se tak bawili o tym, co nas czako, tak stary znómy“ uštvanléty“ nas zaś osłowił:
- Já znát Čechy. Já bydlel 13 roků v Brno. Aj moj syn bydlet v Čechy. Ať žije, kdo pije!!!

   Dźwignył żech krygel a odpowiedzioł mu to same. Ón to ale opakowoł każdóm chwile. Zpoczóntku my se tymu uśmiychali, ale za jakisi czas to uż zaczło lyźć na nerwy, tak my go zaczli ignorować. Zapłacili my utrate a opuścili gospode. 

ŠIALENÁ STRELA

   Jak my dorazili na cugowóm zastawke, tak se uż zaczło sćmiywać. Cug mioł isto yny pół godziny spuźniynio. Nie czakali my na niego sami. Za chwile se ku nóm przidała isto tuctowo społeczność młodych synków czornego odciynia. My se ich całkym strónili, ale ni mógli my nie słyszeć jejich madziarskóm rzecz. Isto my tam dlo nich musieli być też cosi mimorzadnego, bo se tam miyndzy sebóm naradzali a każdóm chwile se po nas dziwali. Konecznie se jedyn z nich ośmielił a namierził to ku nóm. Partyja se przipojiła ku niymu.
- Ahojte!

- Čau!

- Čo, vy ste tu na čundri?
- Jo, na čundri. 

- Veď je zima, ako spite?

- Tuto noc jsme spali pod stanem a dneska uvidíme, kde nám to vyjde. 

   Pytali se nas eszcze, kaj my byli. Tak my im zhruba popisali ceste. Na pytani, kaj mómy namierzóne, my im odpowiedzieli, że na Silickóm planine. Obrócili my list a spytali se ich pro zmiane, kaj jadóm óni. 
- Domov, na Rožňavu. 
- A vy se tu někde učíte, nebo co? 

- Nie, my tu v piatok zavše chodíme do karčmy, lebo tu nám dajú pivo. No a v Rožňave, tam ešte nemáme nárok. 
   Wszecy my se tymu zachlamali a uż tu był cug. Był to stary piyntrowy wergel abnormalnie narwany uczniowskóm młodzieżóm. Wietszinóm przewladała czorno barwa a madziarszczina z cyganszczinóm. Młodzież ta jechała isto z Košic a była abnormalnie temperamentnio. Tela krawalu nie narobióm ani wszecki hutni agregaty we werku, co ty czorne indywidua. Fórt gónili z jednego wagóna do drugigo aj po dwaceciczlennych skupinkach a rzwali, piszczeli, cupali, kurzili, aż z tego na glacy zbytki włosów stowały. Byli tak zaujónci swojóm zabawóm, że ani nie zpozorowali naszóm przitómność. My też tymu byli yny radzi, bo człowiek nie wiy, co od takich może czakać. Lajosz, tyn tam uż stoł w pohotowosti. Jakmile gdo zautoczi, łapnie do rynki łopatke a zacznie kolem sebie rozdować rany. Aldar tyn zaś spolygoł na dyke, no a jo rachowoł z tym, że jak jadóm ze szkoły, tak tam zicher cosi słyszeli o mirowej konferencyji w Żenewie. Gdyby nahodóm nie zafóngowała moja pacyficko notura, tak móm do rezerwy rynce, nogi a dymownice a Aldara z Lajoszym.
   Czim my byli bliżi Rožňavy, tym wznikoł wiynkszi chaos. Fórt se tam naganiali po cugu, jak w smieru jazdy, tak w procismieru. W naszi chodbiczce se uż aj drżeli dwo pod karkym a jak cug zacznył hamować przed Jóvicami, tak se uż aj do sebie puścili. Cug zastawił. Wysiedli my a w bitej ćmie my zaczli chladać znaczke, kiero nas przi pómocy baterki miała zakludzić na Silickóm planine.
ĆMA JAK W MADZIARSKU

   Asi 20 minut my se znaczki byli schopni udrżeć. Kludziła nas od nadrażo do dziedzinki. A naroz pich miyndzy chaupy. Przeplóntali my se wónskimi uliczkami miyndzy dómami, tu zaś z jednej stróny dóm, z drugi płot, potym yny miyndzy płotami a z każdej stróny szczekoł pies. Gotowy labirynt. Tam ztracić znaczke, tak se uż z tej dziedziny nie wymocymy. W jednym momencie żech dostoł chynć se obrócić a uciekać zpatki. Zpoza rogu chaupy, za kieróm my mieli zatoczić, se wynorziły trzi postawy. Cesta była wónsko a my mieli co robić, aby my mógli iść dwo wedle sebie a tu se trzeba z nimi mijać. Gdyby to byli aspóń obyczejni ludzie, ale tu w tych krajach potkać biołego człowieka je dość problem. Kapke my zpómalili a zmiynili twar w gynsigo. Jak my se z nimi mijali, tak nie chybiało moc ku tymu, abych był, jak se prawi ludowie, zesrany. Jedyn z nich był wiynkszi macek, niż drugi. Nie zautoczili na nas isto z jednego powodu, a to był tyn, że byli z nas szokowani. Nimógli se isto zorientować, czi my sóm partyzani, wojocy, albo wandracy. Jednacze uż były noczni godziny,  no a „v decembri na vandre“ to im isto też moc nie lazło do tych madziarskich kebuli. Zastawili se, obrócili se a dziwali se za nami tak dłógo, dokiyl my nie zmizli za rogym prziziymnego baraku.

   Nejwiynkszi strach my wszak mieli, jak my se bliżili ku budowie, z kierej se ozywoł krawal a brzinkot szkła. Typicki to zwuki pro gospode. Jacysi ludzie głośno śpiywali u jejigo wchodu a gdyby było widno, tak jim je widać yny para od łepów. Zbystrzili nas.
- Eejj! Kuda vy idiotě?!

Ukozali my jim smier rynkóm.

- Kuda vy idiotě?!

Zaś my im ukozali rynkóm przed sebie a powiedzieli:

- Tam hore, na planinu!
- Aha, a to vy nie Rusi?

- Kdepak! – a szli my dali.

   Podarziło se nóm dorazić za dziedzine. Przeszli my mostkym przez jakisi potok. Przed nami pole, za polym las, kiery se cióngnył aż nawrch planiny. Kaj teraz nóndymy dalszóm znaczke? Musimy przynść przez pole, kiere było pieknie rozbagnióne. Także niż my doszli pod kopiec, tak żech mioł słósznie przemoczóne bóty. Znaczke my uż samozrzejmie nie naszli, tak nóm nie zbywało nic inszigo, niż iść na ślepo do kopca.
NOCZNI WYSZŁAP
   Stoupak to był nadherny. Eszcze że nóm świyciły baterki. Kopiec był strómy isto tak, jak u nas Zómcziska. Szkrobali my se nawrch. Pot sciykoł zpod baranice a w nogi abnormalnie oziómbało. Fuczeli my jak psi przed zdechniyncim a każdóm chwile my odpocziwali a opiyrali se o smreki, kierych tam było dostatek. Dostatek też tam było kamiyni a skał. Zpoczóntku były małe, ale czim my byli wyszi, tym ty bestyje zaczinały nabiyrać na rozmiaru a przechodzały w souwisłe seryje skał. Aldar  nas pociesził tym, jak nóm powiedzioł, że se klidnie może stać aj to, że dziynki tymu nie nóndymy dziure miyndzy skałami a nie dostanymy se na planine. To by znacziło, że bedymy musieć albo chladać tak dłógo, kim to nóndymy, albo se wrócić na dół. To chladani też mógło trwać aż do rana.
   Naroz my nad sebóm słyszeli jakisi szelesty. Ztwardli my. Bliżiło se to ku nóm. Przeleciało to kolem nas a pokraczowało to na dół. Z przekwapiynio a wylynkanio my ani nie dychali. Po delszim uważowaniu my se powzbudzili takim zawierym, że to musioł być jakisi uwolnióny kamiyń, kiery doł do pohybu jakisi żiwoczich. Myszlenka na to, że to był człowiek, nas każdego prziwodzała do podejrzynio, że na nas gotujóm inwazyj domorodcy a z tego my mieli obawy. Pore razy my se po niepodarzónych pokusach przeszkrobać skały genau po planinóm, musieli przesunyć wiyncej doprawa. Po dalszich pore marnych pokusach se nóm konecznie podarziło nónść pruchod na planine.
PAŚĆ

  Planina ta je charakterystycko tym, że je na ni wytworzóne wielki mnóstwo zawrtów. Także człowiek jak ni ma na ceście, tak fórt schodzo do takich miynszich dolinek a wychodzo z nich. My byli strasznie radzi tymu, że my sóm uż nawyrchu. Tu se nóm aj naskytuje możność nónść czim jak nejlepszigo fleka na spani. Jak my tak drepsili śniyg pod strómami, tak my narazili na takóm specyjalnóm budke. Leżała na ziymi a była z dwóch strón odewrzito.  Padaci dwiyrze były przigotowane ku uzawrzyniu  a były umiejszczóne w drażkach nad otworami.  Czakały na spadniynci, jakmile sie do postrzodka dostanie jakosi ofiara. Aldar  nóm wyświetlił, że to je paść na rysia. Jak ón stanie na dno tej budki, tak sie rozszyrzi szczerbinka, w kierej je szprajcnióny klinek. Na klinku sóm prziwynźlóne szpagaty, kiere pokraczujóm przez kladki ku padacim dwiyrzóm a ty zjadóm dołu jak dwie gilotyny a ofiare zawrzóm. 

- Wyzkuszómy to?

- Dobre, ale chynymy tam kamiyń!

Aldar dźwignył ze ziymie isto dziesiyncikilowy bałwan a ciepnył go do postrzodka. Żum! Buch! Paść fóngowała na 100 %. Nie chcieli my jóm ale niechać za sebóm w pasywnym stawu.

- Musimy jóm znowu naraficzić!

- No dobre -  zakomendowoł Aldar.
- Wy dźwigniecie ty dwiyrze, jo to tu szprajcnym a bedym was informowoł, kiedy to możecie puścić. 

- Jasne, rozumiymy. 

Souczasnie my dwiyrze dźwigli. Aldar drżoł  w jednej rynce baterke, w drugi klinek, kiery zaciskoł do szpary. Jak to mioł gotowe, tak se tymu eszcze prziziyroł a świycił na to baterkóm. Nos przilepióny na wzdaleność 20 cm od zaciśniónego klinka. 
- Dobre!
   My puścili dwiyrze. Ty zrobiły buch a Aldar zarzwoł auu! Klinek se uwolnił a trefił go prosto do miejsca, kaj zaczino nos miyndzy oczami. Ze trzi razy oblecioł paść a potym dziepro zacznył przikłodać na nos śniegowe obkłady. Jak se z tego kapke spamiyntoł a nas popuściły korcze od śmiychu, tak my to nastawili eszcze roz. To uż ale o moc odbornieji. Klinek my tam zabili pómocy kamiynia.
TAJYMNO POSTAWA
   Było cosi po dziewióntej, jak my wyrazili od paści. Puścili my se naślepo a świycili przi tym baterkami. Duleżitym naszim ukolym było zegnać nocleg. Przelyźli my asi dwa zawrty. Dropali my se przi tym wszelijakimi chrostami. 
- Cicho! - zagłosił pocichu Aldar. Zastawili my. Nejpiyrw było słyszeć praskani gałónzek. Zaczło se ku nóm cosi przibliżować a świyciło se to na ceste. My ze strachu ganc ztwardli. Była to ludzko postawa z baterkóm. Kużel tego światła nas ominył yny nahodóm. Żodyn my ze sebie nie wydali ani głosku. Stoli my fórt na jednym fleku, aby nie było słyszeć wiyrzgani bótów po śniegu. Postawa przeszła kole nas a zaczła se od nas wzdalować. Jak my jóm uż ztracili z dohledu, tak my se zaczli opaternym szeptym domówiać. Poczkali my niehybnie eszcze asi pół minuty a pómalućku my wyrazili opacznym smierym z obawami, aby my na tyn przizrak nie narazili eszcze roz. Jak my uż nabrali jistoty, że my uż sóm w bezpiecznej wzdaleności, tak my se na tyn temat zaczli miyndzy sebóm bawić. Doszli my ku  zawieru, że każdopadnie nejlepszim rzeszynim by było zostać pocichu a twardnyć ze strachu, aby se nas tyn człowiek nie wszimnył. Co gdyby to był trzeba gojny a myśloł se, że mo w rewiru pytlaków? Mógło by trzeba dónść aj ku tymu, że by po nas zacznył strzylać. Gdyby to był pytlak, tak by to mógło dopadnyć podobnie. Tyn by se móg pomyśleć, że je prziścignióny przi czinu a nie wahoł by poużić trzeba flinte. Eszcze gorszi by to było z jakimsi zbiegym…

   Nejhnusniejszo snad ze wszeckich przedstaw była ta, że my uż sóm sledowani z dziedziny a że osoba, kiero nas chladała baterkóm, była tateż, kiero uwolniła bałwan przi naszim wystympu na planine. Trzepała z nami zima a eszcze wiyncej strach z niebezpiecza, kierym my sóm prawdopodobnie ogrożóni.
MIKLÓS
   Za chwile my narazili na znaczke. Dłógo my se ji wszak moc nie udrżeli. Ztracili my jóm za chwile, tak my szli nazdarzbóg po jakisi szyrszi leśnej ceście. Szłapali my tak naślepo isto dobróm godzine. Głównym naszim problemym było nónść jakisi to słószne noclegowisko, aby my nie musieli stawiać stan. Ku naszimu zdziwiyniu była piekno zimowo noc. Nad nami dokóńca aj świyciły gwiozdki. Miejscami był napadany śniyg. A nóm dziepro teraz doszło, że dzisio je prawie Mikołaja. Pisze se w kalyndorzu  6.12.1985. A że to ni ma obyczejny Mikołaj? Jasne że ni. Jelikoż my sóm skoro u Madziarów, tak to je Miklós. Nawzajem my se pogratulowali.
   Uznoł jo, że żech je waryjot. To uż był drugi Mikołaj po wojnie, kierego spim w takich walecznych podminkach. Z wojny jo prziszeł w 84. roku na jesiyń a piyrszigo Mikołaja jo strowił z kamratkóm w krmelcu po zabawie. No a drugigo eszcze nie wiym, jeśli przeżijymy. Nasze cichi indywidualne myszlenki przerusził szczekot psa, kiery prziwiód na plac nowy temat rozmowy. Zjiścili my, że my sóm blisko hajenki, albo gdo chce leśniczówki. Iść tam o północy a kogosi tam budzić, se nóm nie zdało moc słószne a dlo nas użiteczne. Tak my pokraczowali w ceście. Po północy my narazili na jakómsi bude. To uż było ale 7.12. Ta se nóm ale moc nie pozdowała. Szli my kónsek dali a dobrze my zrobili, że my se niespokojili hned z piyrwszim lepszim pajzlym. Narazili my na perfektnióm bude. Miała wszecki sztyry ściany a dokóńca aj dach. Były tam akurat do ni dwa niezakryte wchody. Wrócili my se ku tej piyrwszi budzie, zebrali my z ni dwiyrze a tymi przikryli jedyn otwor. Drugi my zakryli tropikym. Zapolili my świyczki a przigotowali sie na nocleg. Na ziym slidy a celty. Na to rozcióngli spacaki a przigotowali eszcze jednóm celte na przikryci. Były tam po krajach aj ławki. Usóndzili my z tego wyglóndu tej budy, że to je jakosi odpocziwarnia do leśnych robotników. Przewlykli my se do suchigo a szli do pola słożić fajer. Uwarzili my jakómsi tóm polywke, pojedli, zagasili ogiyń, zfukli w budzie świyczki a dobranoc.
SILICKÁ PLANINA

   Rano mie obudziła zima. Tym dwóm było dobrze, bo obo mieli piyrzowe spacaki. Wylóz jo z budy a niż żech jich wzbudził, tak żech jich starcził pofocić w jejich barłogach. Hónym my pośniodali a dali se ciepły czaj. Zbalili my pinkle a wyrazili smierym ku ceście. Chwile my se wracali w tóm stróne, zkiyl my prziszli a ku naszimu zdziwiyniu my narazili na zielónóm znaczke. Tak my leśnóm  ścieżkóm pokraczowali do wnyntrza Silicki Planiny.  Jo osobnie od ni oczakowoł o moc wiyncej, niż nóm mógła ukozać. Też se ale na tym dojmu podpisała pogoda.
   Bónckali my se po planinie cały dziyń. Prziroda była sice piekno, ale w taki szkaredy czas mie ni mógła nijak oczarować. Kole połednia my narazili na łowieckóm chate a nakukli my do postrzodka przez okiynko. Było to tam perfektnie wybawióne a wyzdobióne. Po ścianach same łowiecki trofeje. Nie chybioł ani krb. To by był nocleg. Dalszi cil, co my se w tyn dziyń wytyczili, było dostać se ku telewizni wieżi. Z wrcholu, na kierym była postawióno, był nadherny rozhled. Było aj w tym czasie widzieć całóm Rožňave. Chcieli my sprubować, jeśli nas nie puszczóm se na wież podziwać, aby my uwidzieli całóm planine. Ale posadka wieże, choć to byli syncy można eszcze młodszi niż my, miała strach nas tam puścić. Majóm to pry przisnie zakozane a sóm pry pod dozorym. Także nic z tego.
   Po tu tym nieuspiechu my sie zgodli na tym, że se nóndymy na dzisio jakisi perfektni nocleg. Pry jak tu kiejsi byli przed piynci rokami, tak nocowali w jakimsi otewrzónym sałaszu. Przi chladaniu tej budy my asi szłapali planinóm trzi godziny. Podarziło se nóm aj natrefić na jelynie. Były to trzi kónski. Sałasz my sice nie naszli, ale w tyn moment, jak uż se zaczło sćmiywać, tak my w dalce widzieli jakómsi budowe. Zamierzili my ku tymu a z radości my zaczli skokać. Był to wielki senik aż po wrch zasobióny sianym a dobrze przikryty. Wyhlidka na piyrwszóm noc  w cieple. Aspóń dlo mmie. W tyn wieczór my posiedzieli u ognia do północy. Dojedli my wszecki swoje zasoby a potym przijymnie filozofowali przi praskotu ognia a pociónganiu rumu z czutory.
JÓVICE
   Rano my stanyli o 5.00. Moc se nóm sice nie chciało, ale aby my byli do wieczora dóma, tak nóm nic inszigo nie zbywało. Otrzepali my se od siana, zbalili spacaki a przi świetle baterki my wyrazili na ceste. Wracali my se isto dwie godziny ku rozcestniku a potym my szłapali po modrej znaczce isto eszcze godzine, niż my zeszli do Jóvic. Była to fakt dziwno dziedzina. Naganiała nóm hruze aj za biołego dnia. Było cosi kole ósmej rano. Była niedziela a nie było tam nigdzi widzieć ani żiwej ludzki dusze. Zato psów tam było pożegnanie. Góniły wolnie po ceście a szczekały po nas. Przechodzać tam tymi wónskimi uliczkami, przed sebóm a za sebóm mieć psy a ni mieć z nich strach, to poważujym za gotowe gerojstwi. A nie były to yny czokle. Widzieli my w dalce aj szpacyrować wielkigo czornego wilczoka. Eszcze szczynści, że cesta ku nadrażu nie wiydła hned kole niego. Na wlakowej zastawce my zjiścili, że ni mómy jak zjiścić, o kierej nóm jedzie cug do Rožňavy. Ani se nie było kogo spytać. Farplan cugowy był stargnióny z plechowej nadrażni budy. 

- Cug uż stejnie isto jechoł, tak idymy pieszo !
   Szli my po glajzach. Jedna zataczka, drugo, trzecio. W dalce cosi było słyszeć. Za chwile to zaś umilkło. Po krótki chwilce se zaś duniyni kół zaczło ku nóm przibliżować. A uż to było tu. Cug kole nas przejechoł a my na niego rzwali:
- Poczkej! Poczkej!!!
Ón na to nie reagowoł. Zawinili my se to sami. Przeważnie wdycki kómusi cug uciecze, my se zaś mógli powiedzieć:

- Uciykli my cugu z Jóvic!

BŁOTO

   Po kolejach przeca nie pujdymy. Zebierymy to przez pola nejbliższóm cestóm do Rožňavy. Szłapali my rozbagniónóm glinóm strasznie dłógo, niż my w dalce uwidzieli okresni miasto. Każdy bót był o dwa kila ciynżejszi dziynki nalepiónymu błotu. Byli my zbabrani jak dziki świnie.

   A uż my sóm na przedmieściu a walimy nogami o asfalt jak wojocy przi porzadowym kroku, aby my se odlehczili. Dziynki obywatelóm Rožňavy, kierzi nóm poradzili, jak se dostanymy na autobusowe stanowiszcze, my uż o 10.00 siedzieli w autobusie, kiery nas wióz do Popradu. Tamstyl nóm jechoł dalszi o 13.00. Mioł namierzóne do Ostrawy a pry stoji w Jabłónkowie. Szofer nas ale nie chcioł z poczóntku kwóli tym zabagniónym bótóm wubec zebrać. 

- Až budete čistí!!!

Jak ale widzioł, że my pro to, aby my wyglóndali jako ludzie, zrobili wszecko a jo se aj kanady zacznył cziścić czistym kapesnikym, tak se nad nami zlutowoł a zebroł nas. 

EPILOG
   Dziynki tymu czundru żech cały piyrszi miesiónc nie chodził do roboty. Hnisawo angina je świnstwo. Wierzim w to, że we wyższim wieku nie bedym ale nadowoł na swoje gupi roki. Uwidzimy.

